
Dening	:	abul	aswad	al	bayaty.	


.إنَِّ الْحَمْدَ للهَِِّ, نَحْمَدُهُ, وَنَسْتعَِينهُُ, وَنَسْتغَْفِرهُُ, وَنَعُوذُ بِاللهَِّ مِنْ شُرُورِ أنَفُْسِناَ, وَسَيِّئاَتِ أعَْمَالنِاَ

 مَنْ يَهْدِهِ اللهَُّ فَلاَ مُضِلَّ لَهُ, وَمَنْ يُضْللِْ فَلاَ هَادِيَ لَهُ, وَأشَْهَدُ أنَْ لاَ إلَِهَ إلِاَّ اللهَُّ وَحْدَهُ لاَ شَرِيْكَ لَهُ, وَأشَْهَدُ أنََّ
دًا عَبدُْهُ وَرسَُولُهُ 
.مُحَمَّ


.يَا أيَُّهَا الَّذِينَ آمَنوُا اتَّقُوا اللهََّ حَقَّ تقَُاتِهِ ولَاَ تمَُوتُنَّ إلِاَّ وَأنَتْمُْ مُسْلمُِونَ

 يَا أيَُّهَا النَّاسُ اتَّقُوا رَبَّكُمُ الَّذِي خَلَقَكُمْ مِنْ نفَْسٍ وَاحِدَةٍ وَخَلَقَ مِنهَْا زَوْجَهَا وَبثََّ مِنهُْمَا رجَِالاً كَثِيراً وَنِسَاءً

.وَاتَّقُوا اللهََّ الَّذِي تَسَاءَلُونَ بِهِ وَالأرََحَْامَ إنَِّ اللهََّ كَانَ عَلَيْكُمْ رقَِيباً

 يَا أيَُّهَا الَّذِينَ آمَنوُا اتَّقُوا اللهََّ وَقُولُوا قَولْاً سَدِيدًا يُصْلحِْ لَكُمْ أعَْمَالَكُمْ وَيَغْفِرْ لَكُمْ ذنُوُبَكُمْ وَمَنْ يُطِعِ اللهََّ

.وَرسَُولَهُ فقََدْ فَازَ فوَْزاً عَظِيمًا


:أمََّا بَعْدُ

دٍ, وَشَرَّ الأمُُورِ مُحْدَثَاتُهَا, وكَُلَّ مُحْدَثَةٍ بِدْعَةٌ, وكَُلَّ بِدْعَةٍ  فَإِنَّ خَيرَْ الْحَدِيثِ كِتاَبُ اللهَِّ, وَخَيرَْ الْهَدْيِ هَدْيُ مُحَمَّ

ضَلالََةٌ, وكَُلُّ ضَلالََةٍ فِي النَّارِ

	 Sedaya puja pangalembana konjuk wonten ngarsanipun Allah ta'ala. 
Dzat lan Pangeran ingkang nyipta, ngreksa saha murba masesa mobah 
musiking jagad saisinipun.


	 Shalawat sarta salam mugi tansah katetepna, kaparingna kagem 
panutaning umat, mustikaning jagat. Panjenenganipun kanjeng Nabi 
Muhammad shalallahu alaihi wa sallam. Sumrambah kagem para 
kulawangsanipun, para shahabatipun, lan para pendherekipun ingkang setiya 



tuhu nindakaken sunnah-sunnahipun Nabi ngantos dumugi puputing jaman. 
Amin ya Rabbal Alamin.


	 Kaum muslimin wal muslimat, para bapak, para ibu, mbah kakung, 
mbah putri, pak gedhe, mbok gedhe, pak cilik, mbok cilik, kangmas mbakyu 
lan adik adik sedaya ingkang tansah dipun rahmati dening Allah ta'ala. Dinten 
punika kula panjenengan sedaya hanampi kanugrahan agung saking Allah 
ta'ala. Pinaringan panjang yuswa, satemah saged pinaggih kalian 
satunggalipun dinten ingkang minulya, surya kaping setunggal wulan Syawal, 
warsa setunggal ewu sekawan atus sekawan dasa tiga hijriyah. Dinten fitri 
ingkang riyadi, dinten ingkang kebak bebungah, barakah, rahmat, 
pangapunten lan kautaman saking Allah taala. 


	 Sasampunipun setunggal wulan natas, kula panjenengan sedaya niba 
tangi hanglampahi mapinten-pinten pangibadahan dhumateng Allah ta'ala. 
Sae ingkang arupi shiyam, ingkang arupi shalat wajib, shalat sunnah, shalat 
tarawih, ingkang arupi donga, dzikir, shalawat, sedekah, zakat, caos dhahar 
lan ngunjuk dhumateng tiyang ingkang shiyam lan sapanunggalaipun.


	 Mugi mugi Allah kepareng nampi sedaya amal ibadhah ingkang 
sampun kula panjenengan sedaya lampahi. Para sahabat wonten ing dinten 
Idul Fitri nalika pinanggih satunggal kalian sanesipun sami ngucap 
Taqabbalallahu minna wa minkum. Mugi mugi Allah tansah nampi sedanten 
amal ibadah ingkang sampun kula panjenengan tindakaken.


	 Para jama'ah sedaya, awit kathahipun kanugrahan ingkang dipun 
paringaken Allah dhumateng kula panjenengan sedaya. Pramila Allah 
ndhawuhaken supados kula panjenengan sedaya tansah ngagungaken 
asmanipun Allah. Ngathah ngathahaken takbir. Allah ta'ala dhawuh,



وَلتِكُْمِلُوا الْعِدَّةَ وَلتِكَُبِّرُوا اللهَّٰ عَلٰى مَا هَدٰىكُمْ وَلَعَلَّكُمْ تَشْكُرُوْنَ

"Lan prayoga sira padha nyampurnakake wilangan dina ing sasi pasa. Lan 
prayoga sira padha takbir ngagungake Allah karana hidayah kang wis 



diparingake, supaya sira kalebu golongane wong wong kang gelem syukur. 
(QS Al Baqarah : 185).


	 Kaum muslimin wal muslimat, para bapak, para ibu, kangmas mbakyu 
lan adik adik sedaya ingkang tansah dipun rahmati dening Allah ta'ala. 
Sepinten kathahipun sedherek kula panjenengan sedaya wonten ing wulan 
Ramadhan kalawingi tasih saged nindakaken siyam. Ingkang kala wingi tasih 
nindakaken shalat tarawih, pengajian lan amal sanesipun. Ananging Allah 
boten ngganjar yuswa panjang. Wonten kathah ta'ziyah, kathah papan 
pelayatan wonten salebetipun wulan Ramadhan kala wingi.


Ananging Allah tasih kepareng maringi jatah gesang dhumateng kita sedaya. 
Kita kedah tansah syukur,



لَئِن شَكَرتْمُْ لَأزَِيدَنَّكُمْ ۖ وَلَئِن كَفرَتْمُْ إنَِّ عَذَابِى لَشَدِيدٌ

"Menawa sira kabeh padha gelem syukur marang nikmat sing wis ingsun 
paringake, yekti ingsun bakal maringi tambahan nikmat. 


Ananging nalika sira pada kufur nikmat, yekti pasiksan Ku iku nggegirisi." (QS 
Ibrahim : 7).


	 Kaum muslimin wal muslimat, rahimani wa rahimakumullah. Para 
bapak, para ibu, kangmas mbakyu lan adik adik sedaya. Dinten Idul Fitri 
menika pinangka wedal ingkang sae kagem kula panjenengan sedaya mbucal 
lan ngguwak kapitadosan kelentu ingkang ngendikaken bilih pangibadahan 
ingkang kita tindakaken wonten wulan Ramadhan sampun paripurna, 
sampun rampung nalika wulan Syawal sampun dugi.


Ananging ciri, ananging tandha lan tetenger menawi ibadah ingkang kita 
tindakaken menika dipun tampi dening Allah. Amal ibadah kalawau boten 
nglairake kejaba amal ibadah sanesipun. Nalika kula panjenengan sedaya 
mandheg, nalika kita boten purun ngibadah malih wonten wulan Syawal lan 



wulan wulan salajengipun. Menika pinangka pratandha bilih shiyam kita 
sedaya, bilih tarawih ingkang kita tindakaken, lan zakat ingkang kita 
bayaraken menika gabug. Muspra boten wonten tilasipun. Alah ta'ala 
dhawuh,


ا رَزقَْناَهُمْ سِراًّ وَعَلانِيَةً يرَجُْونَ تِجَارةًَ لَنْ لاةَ وَأنَفْقَُوا مِمَّ  إنَِّ الَّذِينَ يتَلُْونَ كِتاَبَ اللهَِّ وَأقََامُوا الصَّ

تبَوُرَ * ليِوَُفِّيَهُمْ أجُُورهَُمْ وَيزَِيدَهُمْ مِنْ فَضْلهِِ إنَِّهُ غَفوُرٌ شَكُورٌ

"Wong wong kang padha maca kitabe Allah, nindakake shalat, lan nginfakake 
saperangane rejeki kanthi ndhelik utawa kanthi terang terangan, karana 
ngarep arep dedagangan kang ora rugi. 


Allah bakal maringi ganjaran, lan bakal bakal maringi tambahan kautaman 
kanggo dheweke. Yekti Allah iku Pangeran kang Maha maringi Pangapura lan 
Maha Syukur." (QS Fathir ; 29-30).


Ayat niki pinangka tandha bukti bilih amal shalih ingkang ikhlas niku, boten 
nglairake, boten ngasilake kejawi amal shalih sanesipun. Nabi shalallahu 
alaihi wa sallam ugi dhawuh,


إنِْ قَلَّ 
أحََبَّ الأعَْمَالِ إلَِى اللَّهِ أدَْوَمُهَا وَ

"Ahabbul a'maali ilallaah ; amal ingkang paling ditresnani dening Allah ta'ala 
niku,


Adwamuhaa ; Menika ingkang paling ajeg, menika ingkang paling istiqamah, 
ingkang boten nate pedhot. Wa in qolla ; senadyan amal kalawau 
sekedhik." (HR Bukhari : 6465).


	 Kaum muslimin wal muslimat rahimani wa rahimakumullah, para 
jama'ah ingkang tansah dipun rahmati dening Allah ta'ala. Dinten Idul Fitri ugi 
pinangka kesempatan emas, wedal ingkang sae kagem kita sedaya kangge 



nyambung tali paseduluran. Ingkang kalawingi jothakan, ingkang kalawingi 
neng nengan kalian tangga tepalihipun, kalian kancanipun, punapa malih 
kaliah tiyang sepuhipun kalih. Kedah enggal dipun sambung malih tali 
silaturahimipun. Amargi Allah subahahu wa ta'ala menika paring laknat 
dhumateng umatipun ingkang pendamelanipun tansah jejothakan, ingkang 
pendamelanipun medhot tali silaturahim. Allah subhanahu wa ta'ala dhawuh,


هُمْ وَأعَْمَىٰ  فَهَلْ عَسَيتْمُْ إنِْ توََلَّيتْمُْ أنَْ تفُْسِدُوا فِي الْأرَضِْ وَتقَُطِّعُوا أرَحَْامَكُمْ * أوُلَٰئِكَ الَّذِينَ لَعَنهَُمُ اللهَُّ فَأصََمَّ

أبَْصَارهَُمْ

"Apa nalika sira diparingi panguwasa sira bakal gawe rusak ana ing jagad, lan 
sira medhot tali silaturrahim. Dheweke iku wong wong kang dilaknat dening 
Allah, digawe budheg lan digawe wuta atine dening Allah ta'ala." (QS 
Muhammad : 22-23).


Nabi Muhammad shalallahu alaihi wa sallam ugi nate paring dhawuh,


ُ  لَا يَحِلُّ لِمسُْلمٍِ أنَْ يَهْجُرَ أخََاهُ فوَْقَ ثَلَاثِ لَيَالٍ يلَْتقَِيَانِ, فيَُعْرضُِ هَذَا, وَيُعْرضُِ هَذَا, وَخَيرْهُُمَا الََّذِي يبَدَْأ
لَامِ 
بِالسَّ

"Ora halal kanggone wong Islam lanang, ora halal kanggone wong islam 
wadon. Dheweke ngenengake sedulure luwih saka telung ndina. Sing iki 
mlengos, sing kae uga mlengos. Sing paling becik saka kekarone yaiku kang 
gelem miwiti ngucap salam luwih dhisik"  (HR Bukhari : 6077, Muslim : 
2560).


	 Pramila saking menika dinten riaya Idul Fitri pinangka wedal ingkang 
sae kagem mungkasi sedanten dosa, mungkasi sedanten gegeran lan 
jothakan. Dipun sambung tali pasederekanpun, insyaAllah Allah bakal paring 
katresnan kagem kula panjenengan sedaya. Lan Allah badhe njembaraken 
rejeki kita sedaya. Lan ngganjar yuswa panjang kagem kita sedaya. Nabi 
shalallahu alaihi wa sallam ngendika,





مَنْ أحََبَّ أنَْ يبُسَْطَ لَهُ فِي رِزقِْهِ وَينُسَْأَ لَهُ فِي أثَرَهِِ فلَْيَصِلْ رحَِمَهُ

"Sapa wonge kepingin dijembarake rejekine lan dipanjangake umure, 
prayoga padha nyambung tali paseduluran." (HR Bukhari : 2067, Muslim : 
2557).


Idul Fitri menika dinten ingkang kebak bebungah, dinten ingkang kebak 
ziarah, saling berkunjung satu sama lain. Dinten ingkang kebak silaturrahim. 
Sedanten cecongkrahan, sedanten memengsahan kedah dipun pungkasi, 
kedah dipun pupus, kedah dipun punggel. Dipun sambung mawi silaturahim 
ingkang sae.


	 Kaum muslimin wal muslimat rahimani wa rahimakumullah. Para bapak 
para ibu, kangmas mbakyu lan adik adik sedaya ingkang tansah dipun 
rahmati dening Allah ta'ala. Dinten Idul Fitri ugi pinangka wedal ingkang sae 
kagem kula panjengan sedaya ngresiki manah, ngresiki ati, ngresiki aqidah 
kita sedaya saking kapitadosan ingkang syirik. Saking keyakinan keyakinan 
ingkang mungkar ingkang dipun larang dening syariat agami Islam. Kados 
kapitadosan dhumateng pangandikanipun dukun. Nabi shalallahu alaihi wa 
sallam dhawuh,


 


دٍ 
مَنْ أتََى كَاهِناً أوَْ عَرَّافاً فَصَدَّقَهُ بِمَا يقَُولُ فقََدْ كَفرََ بِمَا أنُزِْلَ عَلَى مُحَمَّ

"Sapa wonge teka marang dukun utawa tukang ramal banjur percaya apa 
kandhane dukun. Yekti dheweke wis kafir marang wahyu kang diparingake 
Allah kanggo Nabi Muhammad shalallahu 'alaihi wa sallam." (HR Ahmad : 
9532).


Kesyirikan lan tauhid menika boten saged manunggal ngantos dumuginipun 
dinten kiamat. Lan Allah ta'ala dhawuh,





إنَِّ اللهََّ لَا يَغْفِرُ أنَْ يُشْركََ بِهِ وَيَغْفِرُ مَا دُونَ ذلَِكَ لِمنَْ يَشَاءُ وَمَنْ يُشْركِْ بِاللهَِّ فقََدِ افتْرََى إثِمًْا عَظِيما

"Yekti Allah ora maringi pangapura marang dosa syirik. Lan Allah maringi 
pangapura marang dosa saliyane syirik kanggo sapa kang dikersakake.  
Sapa tumindak syirik dheweke wis nindakake dosa sing paling gedhe." (QS 
An Nisa' : 48).


Ayat menika paring katerangan kagem kula panjenengan sedaya bilih Allah 
boten paring pangapura marang dosa syirik. Lan Allah paring pangapura 
marang dosa sanesipun. Dados pangibadahan kita sedaya dangunipun 
setunggal wulan. Anggen kita shiyam, anggen kita tarawih, anggen kita zakat, 
anggen kita pengaosan. Sedaya muspra, sia sia tanpa guna lan paedah 
nalika kula panjenengan sedaya tasih anggadhahi kapitadosan lan keyakinan 
ingkang syirik, klenik lan mungkar.



لَئِنْ أشَْركَْتَ لَيَحْبطََنَّ عَمَلُكَ وَلَتكَُونَنَّ مِنَ الْخَاسِرِينَ

"Menawa sira tumindak syirik, yekti bakal muspra sekabehe amal kang sira 
tindakake. Lan sira kalebu perangane wong kang rugi." (QS Az Zumar : 65).


Wonten ayat niki Allah ta'ala mratelakake ; Menawa sira tumindak syirik, 
menawa sira neneka marang dukun, menawa sira percaya marang tukang 
ramal. Menawa sira njaluk tulung lan pengayoman marang dhemit, lelembut, 
jin, setan, nyelumang. Yekti bakal muspra, ajur, ilang amal ibadah kang sira 
tindakake. 


	 Kaum muslimin wal muslimat ingkang tansah dipun rahmati dening 
Allah ta'ala. Wasiat saking khatib salajengipun khatib aturakem kagem para 
kadang kaneman, generasi muda, kangmas mbakyu lan adik adik ingkang 
kula tresnani. Ingkang tasih mudha tumaruna, gagah prakosa, birawa tur 
sentosa. Shalat kedah tansah dipun jagi. Sampun ngantos mangke 
sasampunipun Ramadhan masjid masjid isinipun namung piyayi piyayi 
sepuh. Sing nom nom niki sami wonten pundi. Menawi bal balan, playon kalih 
jam kuat boten leren. Ananging nalika lumaku tumuju masjid kok sukunipun 



kados dene lemes, lumpuh, tanpa otot bayu lan tanpa wonten kekuatan. Nabi 
Muhammad shalallahu alaihi wa sallam dhawuh,


إنْ فَسَدَتْ ، لَ مَا يُحَاسَبُ بِهِ العَبدُْ يوَْمَ القِيَامَةِ مِنْ عَمَلهِِ صَلاتَُهُ ، فَإنْ صَلُحَتْ ، فقََدْ أفلَْحَ وأنَْجَحَ ، وَ  إنَّ أوََّ

فقََدْ خَابَ وَخَسِرَ

"Amal sepisanan kang bakal ditakonake dening Allah marang manungsa 
yaiku shalat. Menawa becik shalate, dheweke bakal beja lan slamet. Menawa 
ala shalate, dheweke bakal rugi lan cilaka." (HR Tirmidzi : 413, An Nasa'i : 
416).


	 Salajengipun para kadang kaneman, para kadang mudha tumaruna, 
kakung menapa dene putri. Genersi pemuda lan pemudi kaum muslimin 
boten pareng niru, boten pareng madhan madhani gayanipun tiyang tiyang 
kafir. Niru ciri khasipun tiyang kafir. Niru model sandhangipun, niru model 
cukuranipun, melu melu pasang tato, melu melu mendem, judi, narkoba lan 
tumindak boten sae sanesipun. Nabi shalallahu alaihi wa sallam dhawuh,



مَنْ تَشَبَّهَ بِقَوْمٍ فَهُوَ مِنهُْم

"Sapa wonge madhan madhani utawa niru sawijining kaum. Dheweke kalebu 
golongane kaum iku mau." (HR Ahmad ; 5115, Abu Dawud : 4031).


Generasi muda Muslim kedahipun anggadhahi raos bangga dhumateng 
aturan agaminipun. Bangga dhumateng Islam. Boten malah isin dadi wong 
Islam. Boten isin ngatonake identitas keislaman. Ingkang setri isin ngagem 
jilbab. Ingkang kakung isin ngagem peci utawa kopiah. Ananging boten isin 
dandan kanthi cara dandanipun tiyang kafir. 


	 Conto lan tuladha ingkang gampil inggih menika model cukuran 
rambut. Cah cah enom jaman sakniki menawi cukur rambut kanthi model 
maneka warna. Kaya wong kurang gawean. Pilinganipun diorek orek, wonten 
model cukuranipun kados tekek penenekan wonten ndhuwur gundhul. 



Wonten ingkang sirahipun digambari gereh. Rumangsane menawa digambari 
gereh niku ganteng dewe sak ngalam ndonya. Kamangka malah dados elek, 
ingkang nyawang lan mbiji menika tiyang sanes, dudu awake dhewe. 


Sinten ingkang ngajari sirah diorek orek, diplenthas plenthos, dicukur maneka 
warna didamel jambul wonten nginggil ? Menika boten sanes kejawi 
kebiasaanipun tiyang tiyang kafir. Menawi kaum muslimin wiwit jamanipun 
kanjeng Nabi lan para ulama wiwit jaman rumiyin ngantos jaman sakmenika. 
Boten wonten ingkang dandan kanthi model dandanipun tiyang yahudi lan 
nasrani.


	 Para bapak, para ibu, kangmas mbakyu lan adik adik ingkang tansah 
dipun rahmati dening Allah ta'ala. Pungkasanipun wasiat ingkang saged kula 
aturaken. Menika konjuk kagem kaum muslimah. Kagem para ibu, kagem 
adik adik remaja putri lan mbak mbak sedaya ingkang tasih enem. Wasiat 
supados piyambakipun tansah taqwa dhumateng Allah ta'ala. Tansah nurut 
dhumateng garwanipun kakung, tansah ngabekti dhumateng tiyang 
sepuhipun kalih. Lan tansah nutupi auratipun. Ngagem rasukan ingkang 
islami, ngagem jilbab. Aurat kedah dipun tutup, boten namung nalika shalat 
kemawon. Ananging aurat kedah dipun tutup wonten sadengah papan, 
sadengah wedal. Sauger medal saking ndalem aurat kedah dipun tutup. 
Ngagem rasukan ingkang longgar, nutup aurat lan ngagem jilbab. Nabi 
Muhammad shalallahu alaihi wa sallam dhawuh,


 صِنفَْانِ مِنْ أهَْلِ النَّارِ لَمْ أرَهَُمَا قَوْمٌ مَعَهُمْ سِيَاطٌ كَأذَنَْابِ الْبقََرِ يَضْرِبوُنَ بِهَا النَّاسَ وَنِسَاءٌ كَاسِيَاتٌ عَارِيَاتٌ
إنَِّ رِيحَهَا لَيوُجَدُ مِنْ  مُمِيلَاتٌ مَائِلَاتٌ رءُُوسُهُنَّ كَأسَْنِمَةِ الْبخُْتِ الْماَئِلَةِ لَا يدَْخُلْنَ الْجَنَّةَ ولََا يَجدِْنَ رِيحَهَا وَ

مَسِيرةَِ كَذَا وكََذَا

"Ana ahli neraka cacah loro kang aku durung nate weruh. Yaiku wong lanang 
kang nyekel pecut kaya buntut sapi, kanggo nggebuki para manungsa liyane. 


Lan wong wadon kang nyandhang ananging wuda. Mlakune megal megol, 
gelungane kaya punuk onta sing mental mentul. Dheweke ora bakal mlebu 
swarga lan ora bisa ngambu wangine swarga. Kamangka wangine swarga 
bisa diambu saka jarak semene lan semene." (HR Muslim : 2128).




Dados nalika kula panjenengan sedaya mlebet wonten swarga sekawan dasa 
tahun saderengipun sampun saged ngambu wanginipun swarga. Ananging 
piyayi piyayi putri ingkang tansah ngumbar auratipun wonten pundi pundi 
papan. Boten kersa ngagem jilbab. Boten kersa nutup auratipun boten saget 
ngambet ganda wanginipun swarga, menapa malih mlebet wonten 
swarganiapun Allah.


Pramila saking menika kaum muslimah, para ibu, adik adik remaja putri. 
Sanesipun didhawuhi nutup auratipun. Piyambakipun ugi dipun dhawuhi 
supados asring asring shadaqah. Sampun ngantos piyayi putri ingkang 
kedahipun loman, malah dados tiyang ingkang bakhil, cethil lan boten remen 
shadaqah. Nalika kula panjenengan sedaya mengeti dinten Idul Fitri, sowan 
wonten dalemipun mbah kakung, mbah putri. Sowan dhumateng sanak 
sedherek mitra pitepangan kedah tansah emut dhumateng kaum fakir miskin. 
Supados piyambakipun ndherek ngraosaken bebungah wonten dinten riaya 
menika. 


Kaum muslimin wal muslimat rahimani wa rahimakumullah, bebungah Idul 
Fitri menika kedah dipun tularaken dhumateng sanak sedherek, tangga 
tepalih, kanca lan mitra pitepangan sanesipun.


	 Sedherek kita sedaya ingkang boten saget hangrawuhi shalat hari raya 
wonten tanah lapang karana nembe nandhang gerah. Boten pareng dipun 
lirwakaken, boten pareng dipun lalekaken. Piyambakipun kedah dipun ziarahi, 
kedah dipun sowani, kedah dipun aturi sugeng riyadi Taqabbalallahu minna 
wa minkum. Menawi perlu dipun caosi hadiah, dipun caosi amplop ning 
nggih sing wonten isine. Supados piyambakipun senadyan nembe gerah 
boten rumaos dipun singkiri, boten rumaos dipun guwak. Supados saget 
mesem lan girang gumuyu. Semanten ugi dipun bombong, dipun 
dongakaken kesaenan Tohuurun insyaAllah. Mbah kakung mbah putri mugi 
mugi gerahipun, pakde mbokde mugi mugi gerahipun dipun dadosaken Allah 
pinangka sarana kagem nglebur dosa lan kalepatan panjenengan. Sarana 
kagem ngangkat derajat panjenengan. Ingkang sabar nampi pacoban 
manungsa sadrema nglampahi. Mugi mugi enggal pinaringan sehat, bagas 
waras, brigas trengginas pulih sak uni uni.




Lan tetembungan sanesipun ingkang saget ndamel bungahipun manah 
piyantun ingkang nembe gerah.


	 Kaum muslimin wal muslimat para bapak para ibu kangmas mbakyu 
ingkang tansah dipun rahmati dening Allah taala. Cekak aosipun dinten Idul 
Fitri pinangka kesempatan ageng kagem kula panjenengan sedaya 
nindakaken kathah kesaenan, ngrangkul kaum fakir miskin. Piyantun piyantun 
gerah dipun sowani, dipun dongakaken lan dicaosi hadiah semanten ugi 
bebungah. Supados boten wonten piyantun sedih ing dinten menika.


Kita cekapaken, kita pungkasi khutbah Idul Fitri wonten kalodhangan enjing 
punika kanthi manengku puja, ndedonga ngaturaken panyuwunan wonten 
ngarsa dalem Allah ta'ala. Mugi Allah tansah paring hidayah kagem kita 
sedaya, paring istiqamah nglampahi ngibadah ngantos dumugi puputing 
yuswa.


Lan mugi piyantun piyantun gerah enggal dipun paringi seger waras. 
Piyantun ingkang sedih dipun paringi bebungah dening Allah. Ingkang 
kagungan penjangka lan cita cita enggal dipun sembadani dening Allah 
ta'ala. Ingkang kagungan utang enggal dipun paringi lunas dening Allah. 
Dipun paringi rejeki ingkang kathah lan barakah, cukup nggo gawe omah, 
turah nggo tuku sawah, kalih ziarah Mekah Medinah. Mugi mugi kula 
panjenengan sedaya tansah manggih rahayu wilujeng, ayu ayom tentrem, 
slamet ndonya akherat.


دٍ كَمَا صَلَّيتَْ عَلَى (إبِرْاَهِيمَ وَعَلَى) آلِ إبِرْاَهِيمَ إنَِّكَ حَمِيدٌ مَجيِدٌ اللَّهُمَّ دٍ وَعَلَى آلِ مُحَمَّ  اللَّهُمَّ صَلِّ عَلَى مُحَمَّ
دٍ كَمَا بَاركَْتَ عَلَى (إبِرْاَهِيمَ وَعَلَى) آلِ إبِرْاَهِيمَ إنَِّكَ حَمِيدٌ مَجيِدٌ دٍ وَعَلَى آلِ مُحَمَّ 
بَاركِْ عَلَى مُحَمَّ


اللهُمَّ اغْفِرْ للِْمُسْلمِِيْنَ وَالمسْلمَِاتِ وَالمؤمِْنِيْنَ وَالمؤمِْناَتِ الأحَْيَاءِ مِنهُْمْ وَالأمَْوَاتِ



ناَ مِنَ الظُّلُمَاتِ إلَِى النُّورِ، وَجَنِّبنْاَ لَامِ، وَنَجِّ  اللَّهُمَّ ألَِّفْ بيَْنَ قُلُوبِناَ، وَأصَْلحِْ ذَاتَ بيَنِْناَ، وَاهْدِنَا سُبلَُ السَّ
يَّاتِناَ، وَتبُْ  الْفوََاحِشَ مَا ظهََرَ مِنهَْا وَمَا بَطَنَ، وَبَاركِْ لَناَ فِي أسَْمَاعِناَ، وَأبَْصَارنَِا، وَقُلُوبِناَ، وَأزَْوَاجِناَ، وَذرُِّ

عَلَينْاَ إنَِّكَ أنَتَْ التَّوَّابُ الرَّحِيمُ، وَاجْعَلْناَ شَاكِرِينَ لنِِعَمِكَ مُثنِْيَن بِهَا عَلَيْكَ، قَابِليَِن لَهَا، وَأتَِمِمْهَا عَلَينْاَ


اللَّهُمَّ تقََبَّلْ أعَْمَالَناَ فِي رمََضَانَ اللَّهُمَّ تقََبَّلْ أعَْمَالَناَ فِي رمََضَانَ اللَّهُمَّ تقََبَّلْ أعَْمَالَناَ فِي رمََضَانَ

  


 الَلَّهُمَّ أصَْلحِْ ولَُاةَ أمُُوْرنَِا، الَلَّهُمَّ وَفِّقْهُمْ لِماَ فِيْهِ صَلَاحُهُمْ وَصَلَاحُ الِْإسْلَامِ وَالْمسُْلمِِيْنَ، الَلَّهُمَّ أعَِنهُْمْ عَلَى الْقِيَامِ

.بِمَهَامِهِمْ كَمَا أمََرتَْهُمْ يَا ربََّ الْعَالَميِْنَ

وْءِ وَالْمفُْسِدِيْن  
الَلَّهُمَّ أبَْعِدْ عَنهُْمْ بِطَانَةَ السُّ

 



Program Program 
Yayasan Ngangsu Kawruh 

1. WAG Ngangsu Kawruh. 


2. Relawan BRIGAS (brigade penjaga masjid) 


3. Sasanalaya Omah Katentreman (pemakaman khusus muslim gratis).


4. Pawon Romadhon (tebar buka puasa Ramadhan gratis, i'tikaf gratis dan 

    buka puasa sunnah gratis).


5. Ngangsu Kawruh TV : Kawruh Sapala, Layang Pitakonan, Pengajian 

    Umum.


6. Pustaka Ngangsu Kawruh : Menerbitkan buku dan brosur berisi konten 

    dakwah Islam dalam bahasa jawa untuk dibagikan gratis.


7. Semud Mubal (sekolah mudin lan muballigh) = Seminar, daurah dan 

    pelatihan dai tentang tatacara khutbah, penyembelihan sapi Qurban,  

    Perawatan jenazah.


 
 



Rekening Yayasan Ngangsu Kawruh 


1. Operasional 
    A. N Yayasan Ngangsu Kawruh

    No. Rekening : 7187487395


2. Sosial / Brigas 
    A. N Yayasan NgangsubKawruh Sosial

    No. Rekening : 7187488208


3. Zakat 
    A. N Yayasan Ngangsu Kawruh Zakat

    No. Rekning : 7187488038


4. Wakaf 
    A. N Yayasan Ngangsu Kawruh Wakaf

    No. Rekening : 7187487867



